
Jazz at Massey Hall: Charlie Parker Tribute
Perico Sambeat (saxo altua), Voro García (tronpeta), Albert Sanz (pianoa), Toño de Miguel (kontrabaxua), Stephen Keogh (bateria)
Charlie Parkerren jaiotzaren 100. urteurrena omentzeko eta Perico Sambeat saxofoi-jotzaile handiaren zuzendaritzapean, bost musikariek jazzaren historian grabatutako kontzertu gorenetako bat –Jazz at Massey Hall, be-bop mugimenduaren gailurra izan zena– berrinterpretatuko dute. Orduan bildu zen, beharbada, inoizko jazzeko formaziorik onena izan dena: Charlie Parker, Dizzy Gillespie, Bud Powell, Charles Mingus eta Max Roach.
Charlie Parkerren heriotzarekin –1955eko abuztua– historiako musikaririk jenialenetako bat galdu zuen munduak. Haren konposiziorako kontzeptu eta senak, inprobisatzeko intuizioak eta saxo altuarekin garatu zuen teknika berritzaileak errotik aldatu zuten musika modernoaren ibilbidea mila bederatziehun eta berrogeiko hamarraldiaren erdialdean, Dizzy Gillespie tronpeta-jotzailearekin batera, be-bop izeneko estilo apurtzaile eta liluragarriaren lider nagusia izan zenean. Charlie Parker 1920an jaio zen Kansas Cityn, beraz, jeinuaren jaiotzaren mendeurrenean gaude. JAZZ AT MASSEY HALL REVISITED Parkerren omenezko proiektu bat da. Gaur egungo Europako musikari gailenetako batzuk biltzen dituen boskoteak Parker eta Gillespieren taldeak Torontoko Massey Hallen 1953ko maiatzaren 15ean emandako kontzertu mitikoaren errepertorioa berrituko du. Hain zuzen ere, emanaldi huraxe jotzen baita be-boparen puntu gorentzat, nahiz eta, aldi berean, estilo haren beltxargaren kantutzat ere hartzen duten askok.
Lina_Raül Refree
Lina (ahotsa, sintetizadoreak), Raül Refree (piano akustikoa, sintetizadoreak)
LINA eta Raül Refree musikari itzelak dira biak eta gai izan dira, beren artean, harreman musikal bizi, hunkigarri eta oso berezi bat sortzeko. Raül Refree, azken hamarraldiotan Europan sortu den ekoizle berritzaileenetako bat (Rosalía, Lee Ranaldo, Sílvia Pérez Cruz, Rocío Marquez, etab.) txundituta geratu zen Linaren ahotsarekin Lisboan fadoa kantatzen entzun zuenean. Berehala hasi ziren estudioan lanean, proiektu bateratu batean. Raülek hodei analogikoen markoan kokatu zuen Linaren ahotsa, konponketa distiratsuekin eta artean inoiz probatu gabeko ikuspegitik, hala, fadoaren izaera unibertsala nabarmentzen duen perspektiba elektroniko bakana ematen asmatu zuen. Lina biziki hunkitzen da kantatzen duen guztian, haren abesti bakoitza monumentu bat da fadoaren historian, guztioi barrenera heltzen zaigun ahotsa du.
Fadoaren berrikuspen honetan ez dago gitarra portugesik eta Linaren ahotsa teklatu eta sintetizadoreek babesten dute. Batzuetan arauak hautsi beharra dago, horrela egiten da historia.
Colina – Carmona – Serrano – Barrueta: Veinte veinte
Javier Colina (kontrabaxua, eskusoinua), Antonio Serrano (ahoko soinua), Josemi Carmona (gitarra), Borja Barrueta (bateria)
Antonio Serrano, Josemi Carmona eta Javier Colinaren musika-ibilbideak luzeak eta emankorrak dira. Nolabait ere, hizkera berri bat eraikitzeko kapaz izan dira, eta, horrela, erreferentzia bihurtu dira musikari-belaunaldi berri batentzat. Urteen joanean hainbat alditan elkartu ondoren, Colinak, Serranok eta Carmonak, azkenean, elkarrekin musika-proiektu bat gauzatzea erabaki dute, soinu guztiz pertsonaleko Borja Barrueta bateria-jotzailearekin elkarturik.
Taldekideen aldaberatasuna, trebetasun tekniko miragarria eta konta ezin ahala bidaia musikalek utzitako jalkina baliaturik, laukoteak klasikoetatik hasi eta gaur egunera arteko errepertorioa lantzen du. Lengoaia desberdinak txirikordatzen dira musika-elkarrizketa bakar, paregabe batean, artista hauek musika bizi duten askatasun, intuizio eta zirrara berberaren pean.
Veinte veinte da proiektuaren izenburua. Inork uste ez zuen unean eta testuinguruan sortu da, baina ez dago ukatzerik inspiratzaile bezain erabakigarri gertatu dela bai topaketarako eta bai lortutako emaitzan. Horrela azaldu du Javier Colinak: “Proiektu  honen sorburuan, hizkuntza erkide bat eta, batez ere, bakoitzaren araberako musika-estrategia eta -taktika desberdin bat aurkitzeko gogoa dago. Veinte veinte izena gauden urte honi dramatismorik gabe, manikeismorik gabe, horrelako ezer gabe… begiratzetik sortu da, zer den ikusiz, beste gabe, eta tira… berriro hasteko gogoz”.
Chano Dominguez Trío
Chano Dominguez (pianoa), Horacio Fumero (kontrabaxua), David Xirgu (bateria)
Chano Domínguezek bere kalitatea aitortu duten sari ugari eta nazioarteko aitorpena jaso ditu. Beti gustura utzi izan zituen Donostiako Jazzaldian egin zituen saioetako ikus-entzuleak (1995, 1996, 1999, 2001, 2003, 2006 eta 2017). Besteak beste, Enrique Morente, Paco de Lucía eta Martirio, Herbie Hancock, Jack DeJohnette, Wynton Marsalis eta Stefano Bollani artistekin lan egin du.
Hirukotea osatzen dute Horacio Fumerok, Europan erreferentea den eta Tete Montoliurekin lan egin ohi duen kontrabaxu-jotzaile argentinarrak, eta David Xirgu bateria-jotzaile moldakorrak.
Bojan Z., piano solo
Bojan Z. (pianoa)
Bojan Z. bezalako piano-jotzaile bat, arte-hizkuntza berezia, Balkanetako ukitua duten dosi folkloriko sotilak dituen jazz-hiztegi helduaz osatua, duen piano-jotzaile bat, agertzen denean, arrasto nabarmena uzten du jotzen duen talde guztietan, eta, gainera, hankaz gora jartzen du jazzaren panorama. Horixe gertatu zen Belgradon jaio zen eta jazza Balkanetako musikarekin batzen aitzindaria izan zen, deitura laburtu zuen aldi berean (Zulfikarpasic) musika-sormena hedatu zuen, musikari honekin. Bere konposizio bikainek, pianoa jotzeko ohiko moduarekin zerikusirik ez dutenek, jazz-pianista aparta dela eta, itxura guztien arabera, talentu mugagabea duela egiaztatzen dute, beti bere hizkuntza partikular horrekin, Balkanetako folk-musikaren ukitu sotila duen jazz-adierazpen berezi horrekin.
Bojan Z. pianistak, Texier, Portal eta Louraurekin, bere taldearekin, hirukotean eta bakarrik jo izan du Montreal, North Sea, Paris, Kopenhage, Marciac, La Roque d’Anthéron… jaialdi ezagunetan, bai eta, besteak beste, Bartzelonako Palau de la Música eta Vienako Konzerthaus kontzertu-aretoetan ere. Gainera, aitorpen ugari ere jaso ditu, eta horien artean nabarmentzekoak dira Frantziako Errepublikako Arteen eta Letren Ordenako Zaldun izendapena, Europako musikaririk onenaren Hans Koller saria eta Frantziako Jazz Akademiaren Django Reinhardt saria.
Anja Lechner & François Couturier: Lontano
Anja Lechner (biolontxeloa), François Couturier (pianoa)

Ana Lechner biolontxelo-jotzailea eta François Couturier pianista aspalditik ari dira elkarlanean musikaren munduan, eta kontzertu ugari eman dituzte eta goraipatutako hainbat disko grabatu dituzte elkarrekin, bai duoan bai Tarkovsky Quartet laukotearekin.

Moderato proiektu arrakastatsua ekialdeko musikaren eta mendebaldeko musikaren tartean zebilen. Orain, Lontano lanarekin, espektro zabala hartzen dute biolontxelo-jotzaile alemaniarrak eta pianista frantziarrak, eta, besteak beste, Giya Kancheliren eta Anouar Brahemen melodia ezagunak interpretatzen dituzte, beti utziz inprobisaziorako eta interpretazio pertsonalerako tarteak. Couturierek pieza berriak ere sortu ditu, eta aurreko lanarekin lotzeko balio izateaz gainera, inprobisazio eta interpretazio librerako testuingurua ere eskaintzen dute.

Bi musikariek findu egin dute entzuteko artea. Ez dute behar baino nota bat gehiago ere jotzen, eta moderazioz baina, aldi berean, apropos, inprobisatzen dute. Denbora luzean adi-adi entzuten dute eta arreta zorrotza eskaintzen diete tinbreen ñabardurei. Eta horren guztiaren emaitza aparteko dotorezia duen benetako gozamen musikala da.
Chano Domínguez - Iñaki Salvador Dúo
Chano Domínguez (pianoa), Iñaki Salvador (pianoa)

1998tik 2000ra bitartean, Chano eta Iñaki agertoki askotan elkartu ziren bira batean piano-bikotea osatuz. Bira hura 1999ko 34. Jazzaldira ere iritsi zen, eta kontzertu zoragarria eman zuten Udaletxeko Bilkura Aretoan. Orain, ordutik 20 urte igaro direnean, bikote-formatuan etorri dira berriz Jazzaldira.

Bi sortzaileen musika originala eta sorterri eta erreferentzia dituzten lurraldeetako zaporeak interpretatuko dituzte, eta flamenkoaren, euskal musikaren eta inprobisazioaren magiak ekartzen dien beste edozein ukituren, horien koloreen, arteko topaketa izango da.
Chano Domínguezek bere kalitatea aitortu duten sari ugari eta nazioarteko aitorpena jaso ditu. Beti gustura utzi izan ditu Donostiako Jazzaldian egin dituen saioetako ikus-entzuleak (1995, 1996, 1999, 2001, 2003, 2006 eta 2017). Besteak beste, Enrique Morente, Paco de Lucía eta Martirio, Herbie Hancock, Jack DeJohnette, Wynton Marsalis eta Stefano Bollani artistekin lan egin du.
Iñaki Salvador nazioartean proiekziorik handienetako bat duen jazzeko euskal musikarietako bat da. Zinemarako, telebistarako eta antzerkirako soinu-bandak egin ditu, hainbat disko argitaratu ditu bai bere izenean bai beste batzuekin lankidetzan, Donostiako Jazzaldiaren aurreko edizioetan arrakasta handia izan duten hainbat proiektu sortu ditu eta jazzeko euskal talde garrantzitsuenetako kidea izan da. Besteak beste, musikari hauekin lan egin izan du: Mikel Laboa, Perico Sambeat, Allan Skidmore, Pedro Iturralde, Jean Toussaint, Javier Colina, Jesse Davis, David Xirgu, David Gómez, Mario Rossy, Jorge Rossy, Charles Tolliver, Raynald Colom, Mikel Andueza, Gonzalo Tejada, Joaquín Chacón, Alvin Queen,…
Oreka TX: Koklea
Harkaitz Martinez de San Vicente (zurezko, harrizko eta banbuzko txalapartak, bidoia), Mikel Ugarte (zurezko, harrizko eta banbuzko txalapartak, bidoia), Mixel Ducau (alboka, zurezko klarinetea, saxo sopranoa), Juanjo Otxandorena (bouzouki), Iñigo Egia (perkusioa)
Koklea du izena Oreka TXen proiektu berriak. Harkaitz Mtz. de San Vicentek eta Igor Otxoak sortu zuten taldea 1997an, eta, ordutik hona, etenik gabe, txalapartaren aukerak ikertzen eta zabaltzen ahalegindu dira, bai instrumentuaren musikaltasunari dagokionez eta bai hainbat materialekin esperimentuak eginez (jatorrizko zura ez ezik, harria, teilak, banbua… bai eta izotza ere). Bost kontinenteetan aurkeztu dituzte sortutako lanak, eta jakin izan dute publikoa eta kritika espezializatua bereganatzen. Oreka TXekoei mota guztietako artista, genero eta proiektuekin nahastea gustatzen zaie. Horren adibide dira hainbat emankizunetan lankide izan dituzten musikariak: Phil Cunningham, Ara Malikian, Manu Dibango, Aziza Brahim, Motoko Hirayama, Silvia Iriondo, Carlos Núñez, RAI National Symphony Orchestra, Hakon Kornstad… Fusio musikala ez ezik, oso gustukoa dute beste diziplina batzuekin (dantza, zirkua, ikus-entzunezkoak, herri-kirolak edo unibertso iradokitzaileak sortzeko inspirazioa dakarkien beste zeinahi elementu) esperimentatzea eta ikuskizunak eratzea. Baina, lankidetza, sari edo aitortza guztien gainetik, taldearen plazerik handiena txalapartarekiko eta euskal kulturaren unibertsoarekiko sentitzen duten grina munduarekin partekatzea da.
Koklea, boskotearen azken urteetako ibilbide musikalaren emaitza da, eta bertan euren estiloa sakontzen dute, instrumentu organikoak eta naturalak erabiliz, eta egungo hizkuntzan oinarrituta. Kontzertu honetan, eta taldeko kideek lagunduta, ezohiko emanaldia egingo dute, era askotako instrumentuak arituko baitira harrizko eta zurezko txalapartaren inguruan. Kontzertua ikuskizun berriaren aurrerapen instrumentala izango da.
Michel Portal New Quintet
Michel Portal(klarineteak), Bojan Z. (pianoa, fender rhodes), BrunoChevillon(kontrabaxua), Nils Wogram(tronboia), Jeff Ballard (bateria)

Michel Portal baionarra, jazzeko euskal musikarien dekanoa, artista sailkaezin horietako bat da, finkatuta dagoenari desafio egiten diona eta mundu guztia harritzen duena jotzen dituen instrumentu guztiekin erakusten duen maisutasunagatik. Klarinete-jotzaile aparta da, eta musika klasikoaren munduan Brahmsen eta Mozarten interpretazioengatik da ezaguna. Batez ere klarinete baxuan nabarmentzen da, Eric Dolphyren lorratzari jarraituz, baina ez da atzera geratzen saxo altuarekin (hasieran Paul Desmonden eragina izan zuen), tenorrarekin eta sopranoarekin, edota bandoneonarekin ere. Instrumentu horiek guztiak jotzen dituelako, musikari buruz duen ikuskerarengatik eta agertokian inprobisatzeko duen gaitasunagatik da Michel Portal Europako jazz free deitzen denaren lehen mailako artista. 1971n egitura irekiko Unit proiektua jarri zuen abian, eta esan daiteke laborategi musikala izan dutela Frantziako abangoardiako hainbat eta hainbat musikarik. Portalek gutxieneko elementu formal batzuetatik abiatuta agertokian bertan lantzen den obraren dimentsio kolektiboa aldarrikatzen du, baina konpositore gisa ere nabarmentzen da, zinemarako eta telebistarako filma askotako musika idatzi baitu.

Kontzertu honetarako Portalek boskotearen azken edizioa aurkeztuko digu, bertan izen eta balio handiko instrumentu-jotzaileak ditugu: Bojan Z pianista, Bruno Chevillon kontrabaxu-jotzailea, Nils Wogram tronboi-jotzailea eta Jeff Ballard bateria-jotzailea.
Paul San Martín, piano solo
Paul San Martín (pianoa)
Stay Blues taldearekin hasi zen eta Tracks izan zuen bere lehenengo diskoa. Paul’s Mood singlean Romain Gratalon bateria-jotzaile frantziarrarekin jo zuen eta A French Session du azken lana. Paul San Martín prestakuntza handia duten eta musika beltza, oro har, eta bluesa, bereziki, ongi ezagutzen duten musikarien taldekoa da. San Martín musika-tradizio hori sakontzen, ikertzen eta lantzen aritu da urteetan zehar eta batere ohikoa ez den maisutasunez, eta horri esker erreferentziazko pianista eta abeslari bihurtu da Estatuko eta Europako zirkuitu osoan barrena.
Izen handiko artistekin egin du lan, eta aipatzekoak dira, besteak beste, Nico Wayne Toussaint, Otis Grand, Gerry Hundt, Lluís Coloma, James Armstrong, Ñaco Goñi, Slam Allen, Chris Ruest edo blueseko mito legendarioa den Billy Boy Arnold.
Kontzertu honetarako Paul San Martínek bidaia musikal bat egitera gonbidatzen gaitu blues pianoaren, boogie woogieren eta jazzaren historian barrena, Atlantikoaren bi aldeetako ikuspegitik. Bidaia honetan elkartuko zaizkigu, alde batetik, urte askotako lan-ibilbidean lortutako esperientzia zabala eta, bestetik, New Orleanseko musika eternoarekiko maitasuna, bere musika-adierazpenean generoak dituen eragin osagarriak alde batera uzten ez dituen eta jada, eskubide osoz, askorentzat erabateko erreferentea den artistaren maisutasunez eta heldutasunez interpretatuta.
Salvador Sobral:Alma Nuestra
Salvador Sobral (ahotsa), Victor Zamora (pianoa), Nelson Cascais (kontrabaxua), André Sousa Machado (bateria)
2017ko Eurovisión jaialdiko garaipenari esker ezagutu ahal izan genuen beti jazzean aritu izan den abeslari portugaldar baten sentsibilitate artistiko ikaragarria; eta2018ko Jazzaldian gozatu ahal izan genuen bossa novaren, Latinoamerikako musika herrikoien eta jazzaren izen historiko handietako baten, Sobralek berak miretsi egiten duela behin baino gehiagotan aitortu izan duen Chet Baker tronpeta-jotzailearen, eragin nabarmenak dituen bere musikaz.
Bakarkako bi disko argitaratu ondoren, Sobralek hirugarrena estreinatuko du: Alma Nuestra. Gaztelania hutsean interpretatutako proiektu berri hori Donostiako Jazzaldiaren edizio honetan aurkeztuko du, eta gogokoen dituen boleroetako batzuk kantatuko ditu.
Víctor Zamora piano-jotzailea eta Salvador Sobral lagunak dira eta pasio bikoitza partekatzen dute: Latinoamerikako doinu goxoak eta jazza. Adiskidetasun eta gustu komun horietatik sortu da Alma Nuestra. Diskoan Kubako, Argentinako eta Hego Amerikako beste hainbat lurraldetako kantu ezagunak, betikoak, ekarriko dizkigute gogora.
Taldea ibilbide luzea duten beste bi musikari bikainek osatzen dute, hain zuzen ere, doinu indibidual markatuak dituen eta jazz portugaldarreko konpositore oparoa den Nelson Cascais kontrabaxu-jotzaileak eta bateria-jotzaile moldakorra eta irakaslea den André Sousa Machadok.
Chicuelo & Mezquida Trío: No hay dos sin tres
Juan Gómez “Chicuelo” (gitarra), Marco Mezquida (pianoa), Paco de Mode (perkusioa)
Chicuelok eta Marco Mezquidak musika originala proposatzen dute: intentsitatez, pasioz eta konektibitatez jositako konposizioak dira, entzuleon barnea hunkitzen eta gozarazten digutenak. No hay dos sin tres du izenburu taldearen bigarren disko honek eta keinu egiten zaio bertan hirugarren kideari, Paco de Mode perkusionistari. Eta beste mezu bat ere ematen du izenburuak: hirukotea bizi-bizirik dagoela eta elkarren artean duten konexio onari, bizitasunari eta bilakaerari esker hirugarren disko batean pentsatzen hasita daudela.
Juan Gómez “Chicuelo” egungo flamenkoaren panoramako gitarrista garrantzitsuenetakoa da eta, aldi berean, azken belaunaldiotako konpositore interesgarri eta emankorrenetako bat.
Marco Mezquida, azken hamarraldiotan penintsulako musika-agertokietan izan dugun agerpen distiratsuenetako bat; 33 urterekin, munduan imajina daitekeen edozein agertoki konkista lezakeen artista. Eklektikoa, kameleoi baten pare, konpositore dirdaitsua, pianista, inprobisatzaile eta zuzendari bikaina.
Paco de Modek osatzen du hirukotea, pieza giltzarria taldean bere metal- eta zur-soinukoen.
Perico Sambeat Plays Zappa
Perico Sambeat (saxo altua), Javier Vercher (saxo tenorra), Voro García (tronpeta), Toni Belenguer (tronboia, Iván Cebrián (gitarra), Santi Navalón (pianoa), Julio Fuster (kontrabaxua), Miquel Asensio (bateria)

Perico Sambeat saxofonista espainiar jazzeko musikari handienen artean dago. Hogei diskotik gora argitaratu ditu lider modura eta ehun baino gehiagotan hartu du parte laguntzaile gisa; elkarlan aipagarriak egin ditu artista handiekin: Brad Mehldau, Kurt Rosenwinkel, Tete Montoliu, Michael Brecker, Pat Metheny, Dave Douglas, Eddie Henderson, Bruce Barth, Wallace Roney, eta abar. 1991n hasi zen Sambeaten nazioarteko ibilbidea, New Yorkera joan eta New School-en sartu zenean. Han, Lee Konitz, Jimmy Cobb edo Joe Chambers bezalako maisuen alboan jo zuen. Gainera, inoiz ez ditu bazterrera utzi Espainiar jazzeko eta flamenkoko artista handiekin egindako kolaborazioak, hainbat diskotan erakutsi duen bezala: Cruce de caminos (Gerardo Nuñezekin), Flamenco Big Band (Miguel Poveda eta Javier Colinarekin) eta Danza Guaná (Javier Colina eta Marc Miraltarekin osatutako hirukoaren emaitza). Bere izenean argitaratu dituenak ahaztu gabe, hala nola, Perico Sambeat Plays Zappa.

Perico Sambeatek, Valentziako beste zazpi musikari bikain lagun dituela, Frank Zapparen musikan oinarritutako jazzeko moldaketarik onenetako bat lortzen du, estatubatuarraren errepertorio paregabea jazzaren lurraldeetara eramanda. Hori bai, bere esentziaren izpirik ere galdu gabe.  
Benavent, di Geraldo, Pardo
Carles Benavent (baxu elektrikoa), Tino di Geraldo (bateria), Jorge Pardo (Saxoak, txirula)
Carles Benaventek, Tino di Geraldok eta Jorge Pardok taldearen hirugarren diskoa aurkeztuko digute, Flamenco Leaks, zeina iazko urtearen hondarrean argitaratu baitzuten hirukotearen lehen diskoa El directo de Sevilla merkaturatu zuteneko 20. urteurrena ospatzeko.
Sorkuntzan eta interpretazioan ibilbide luze eta aitortua duten hiru maisu handiren elkartea da. Askok gogoan izango dute oraindik 2002an Trinitate Plazan eskaini zuten kontzertu gogoangarria, Diego Amador, eta Diego Carrascorekin eta Chick Corea gonbidatu berezi gisa zutela.
Jorge Pardo txirulari eta saxofoi-jotzaile itzela dugu, inork ez du berak bezain ongi ordezkatzen Espainiako jazza. Hainbat izarrekin lan egin izan du: Chick Corea,  Paco deLucía, Wagner Tiso, Camarón, Tete Montoliu, Alex Acuña, Gil Goldstein, Peter Erskine, Chano Domínguez, Javier Colina,…  Europar jazzeko izen indartsuenetako bat bihurtu da, dudarik gabe, eta musikari flamenkoen artean berritzaileena.
Carles Benavent, Bartzelonako Poble Sec auzoan 1954an jaioa, pieza giltzarria da egungo flamenkoaren sorkuntza arloan. Musikako egiazko erraldoiak ageri dira haren lankideen artean, Paco de Lucía, Chick Corea, Quincy Jones, Miles Davis, Joan Manuel Serrat eta Camarón.
Taldeko hirugarren kidea Tino di Geraldo dugu, Frantzian jaioa, guraso asturiarretatik, nahiz eta bere musika ibilbide guztia Espainian garatu duen. Bere lehen urratsak rockean eman bazituen ere, berehala murgildu zen flamenkoan Diego Carrasco, Camarón, El Pele eta Vicente Amigoren eskutik.
Mikel Azpiroz, piano solo
Mikel Azpiroz (pianoa)

Mikel Azpiroz piano-jotzaile donostiarrak bakarka egindako lanetan oinarritutako kontzertua emango du. Gaua eta Zuri diskoetako bere konposizioak, bere baitan mende bat baino gehiago hartzen duten eta betiko diren konposizioak, joko ditu. Bere musika geltoki askotatik igarotzen da, isolatuta geratu gabe: inpresionismotik blues zakarrenera; beste lurralde batzuetako, baita euskal lurraldeetako, aroma exotikoetatik abangoardiako joeretara.

Elkano Browning Cream proiektuan garatu ohi dituen melodia erritmikoak eta ludikoak alde batera utzita, kontzertu honetarako melodia lasaiagoak, intimistagoak ekarriko dizkigu. 
Jorge Pardo - Iñaki Salvador Quartet
Jorge Pardo (saxoak, flauta), Iñaki Salvador (pianoa), Gonzalo Tejada (contrabaxua), Borja Barrueta (bateria)

Jorge eta Iñaki aspalditik ari dira agertokietan elkarrekin lanean. Euren arteko elkarlana noizbehinkakoa izan da, baina urteetan zehar tarteka beti elkartu izan dira. Elkarrekin agertu izan dira gertuko eta urruneko agertokietan, errepertorio komunak interpretatu dituzte talde ezberdinetan, eta fidelak izan zaizkio bikote-formatuari. Ez zuten alferrik argitaratu lan diskografiko bat formatu horretan Donostiako Altxerri aretoan zuzenean grabatuta.

Donostiako 2020ko Jazzaldian laukotea osatuko dute adiskide dituzten eta musikari bikainak diren Gonzalo Tejada kontrabaxu-jotzailearekin eta Borja Barrueta bateria-jotzailearekin.
Jorge Pardo flauta eta saxofoi jotzaile aparta da, inork ez du Espainiako jazza berak baino hobeto interpretatzen. Besteak beste, honako musikari hauekin lan egin izan du: Chick Corea, Paco de Lucía, Wagner Tiso, Camarón, Tete Montoliu, Alex Acuña, Gil Goldstein, Peter Erskine, Chano Domínguez, Javier Colina,…eta Europako jazzaren ahotsik sendoenetako bat eta musikari flamenkoen artean berritzaileena dela esan daiteke.
Iñaki Salvador nazioartean proiekziorik handienetako bat duen jazzeko euskal musikarietako bat da. Zinemarako, telebistarako eta antzerkirako soinu-bandak egin ditu, hainbat disko argitaratu ditu bai bere izenean bai beste batzuekin lankidetzan, Donostiako Jazzaldiaren aurreko edizioetan arrakasta handia izan duten hainbat proiektu sortu ditu eta jazzeko euskal talde garrantzitsuenetako kidea izan da. Besteak beste musikari hauekin lan egin izan du: Mikel Laboa, Perico Sambeat, Allan Skidmore, Pedro Iturralde, Jean Toussaint, Javier Colina, Jesse Davis, David Xirgu, David Gómez, Mario Rossy, Jorge Rossy, Charles Tolliver, Raynald Colom, Mikel Andueza, Gonzalo Tejada, Joaquín Chacón, Alvin Queen,…
Sílvia Pérez Cruz-Marco Mezquida: MA
Sílvia Pérez Cruz (ahotsa, gitarra), Marco Mezquida (pianoa)
MA Tokioko Blue Note klubean 2019ko urrian grabatutako diskoa da. Bi urteko bira egin ondoren, Sílvia Pérez Cruzek eta Marco Mezquidak MA izenburuko diskoa grabatzea erabaki zuten, zuzenean eta Japonian. Japoniar batentzat MA kontzeptu arrunta da; mendebaldarrontzat, ordea, ez dago bere esanahia osorik identifikatzen duen terminorik. Jatorriz, honako hau esan nahi du: “elkarren ondoan dauden gauzen arteko tartea. Denborari gagozkiola, gertakari baten eta hurrengoaren arteko denbora edo etena”. Literalki, “artean” esan nahi du. Izan daiteke MA pertsonen artean, uneen artean, espazioen artean, soinuen artean, noten artean… MAk bi mundu kontrajarri lotu/bereiz ditzake, edo egoera mental batetik besterako trantsizioa izan daiteke.
Honela azaldu du Silvia Pérez Cruzek disko honen egokiera: “Itxialdiaren hasiera aldera disko hau merkaturatzeko unea hauxe izan behar zuela erabaki genuenean (bere zintzotasun, gordintasun eta gardentasunagatik, klub txiki eta intimo batean zuzenean grabatu zelako), berriro irakurri genuen MAren esanahia eta, bat-batean, bizi dugun une berezi hau definitzen zuela iruditu zitzaigun, eten bat aipatzen zuen, gelditu eta ingurura begiratzen jakitea. Gelditzen jakitea. 
Gelditzea. 


Ez egitea. 



Egotea. 




Izatea. 






Sentitzea.”
Bi musikariek, Silvia eta Marco, bizitza osoa daramate ikasten eta hazten, hau bezalako kontzertu batera iristeko, non ikasitako guztia abestiaren, isiltasunaren eta zirrararen zerbitzuan baitago, berdin dio hitzak gaztelaniaz, katalanez, portugesez edo ingelesez izan.
Lehen urratsak eman zituenetik, Silvia Perez Cruz kataluniar abeslaria aurrez inork zapaldu gabeko bideetatik dabil. Zerbait deigarria egiten bada, estilo guztiz desberdinetan aritzeko duen gaitasun harrigarri hori da, baina beti bere zigilu propioa ezarriz. Oinarri folk baten gainean, jazza, tropikalismoa, flamenkoa, fadoa, musika klasikoa eta umetan kulunkatu zuten habanerek utzitako oihartzuna aurkituko ditugu. Ahots-erregistro miragarria ez ezik, agertokian jarduteko berezko karisma du, baina garrantzizkoena da artista aparta dela. Iaz Toquinhorekin eta Javier Colinarekin batera Trinitate Plazan eman zuen kontzertua 54. Jazzaldiko momentu gorenetakoa izan zen.
Menorcan jaioa da Marco Mezquida pianista eta konpositorea, eta oraindik gaztea den arren, artista askoren bizitza osokoa baino oparoagoa den lan eta sari katalogo harrigarria metatu du dagoeneko. Gaur egun, kultuko musikaria bihurtu da nazioarte mailan. Erraz egokitzen den inprobisatzailea eta moldatzailea da eta talde handi zein txikientzat, antzerki edota zinemarako obrak idatzi ditu. Bere hirukoarekin jotzen du eskuarki, baina orkestra sinfoniko/ganberakoekin ere izaten ditu joaldiak. 2016an eman zen ezagutzera Donostian, Europako talentu gazteentzat antolatzen den 12 Points jaialdian, zeina Jazzaldiarekin batera ospatu baitzen. Hurrengo urtean, proiektu liluragarri batekin itzuli zen, Chicuelo gitarrista flamenkoarekin batera.
Carles Benavent Trío
Carles Benavent (baxu elektrikoa), Roger Mas (pianoa), Aleix Tobías (perkusioa)
Carles Benavent bartzelonarrak garrantzi handia du egungo flamenkoaren sorkuntzan. Lankide izan dituen musikari aparten artean Paco de Lucía, Chick Corea, Quincy Jones, Miles Davis, Joan Manuel Serrat eta Camaron daude.
Benaventek, Barcelona izena duen baxu elektrikoaz gainera, izen handiko bi musikari izango ditu alboan: Roger Mas pianoan eta Aleix Tobías perkusioan.
Roger Mas alacantarra piano-jotzailea, konpositorea eta Musikeneko eta Bartzelonako Taller de Músics eskolako irakaslea da. Besteak beste, honako artistekin lan egin du: Jo Krause, Dee Jay Foster, Marc Ayza, Javier Vercher, Voro García, Raynald Colom, Silvia Pérez Cruz, Santi de la Rubia, Llibert Fortuny, Dani Pérez, Laia Cagigal, David Mengual, Giulia Valle, Horacio Fumero, Bob Sands, Joe Magnarelli,…
Aleix Tobías perkusionistak Badalonako Musika Eskolan hasi zituen musika-ikasketak, eta Afrika Mendebaldean eta Turkian egindako egonaldi luzeetan osatu ditu musikari buruzko ezagutzak. Tactequeté eta Coetus taldeetako kidea izan da sortu zirenetik, eta hainbat eta hainbat artistarekin lan egin du; horien artean aipatzekoak dira Silvia Pérez Cruz, Refree, Kepa Junkera, Marina Rossell eta beste,Elèctrica Dharma, Eliseo Parra, La Fura dels Baus, …
Mariza canta a Amália
Mariza Nunes (ahotsa), Luis Guerreiro (gitarra portugesa), Phelipe Ferreira (gitarra), Adriano Alves (baxua), Joao Freitas (perkusioa), Joao Frade (eskusoinua)
Marizak fadoaren berritzaile gisa erakutsi duen talentu ikaragarriak, nazioarteko kritikaren txaloak ez ezik, hainbat sari irabazten lagundu dio, eta munduaren arreta bereganatzeko ere baliagarri izan zaio, bere sustrai portugesak egiazko berpizte batera eraman baititu.
Marizak –musika portugaldarraren enbaxadore bikaina izaki– 2020rako iragarri du bere album berria, Amália Rodriguesen errepertorioan oinarrituta egindako lana. Diskoa, Portugalen eta Brasilen grabatua eta Jacques Morelenbaumek ekoitzia, datorren irailean aterako da merkatura, Marizaren musika-ibilbidearen hogeigarren urteurrena ospatzeko.
Hona zer esan duen Marizak diskoari buruz: “Proiektu hau aspalditik neukan buruan. Amália oraindik bizirik dago gure artean. Inspirazio ikaragarria da, eta ez bakarrik niretzat, baita Portugalgo eta nazioarteko beste hainbat artistarentzat ere”. Fadoa músika paregabe eta unibertsala bihurtu zuten guztiei utzi diguten ondarea eta inspirazioa ondratzeko eta eskertzeko modu bat da.
Joachim Kühn, piano solo
Joachim Kühn (pianoa)
Europar jazzeko pianista bikainenen artean dago Joachim Kühn, izan ere, kapaz baita bere kontzertuetan Keith Jarretten birtuosismoa, Ornette Colemanen berrikuntza-gaitasuna eta J. S. Bachen maisutasun klasikoa bateratzeko, guztia sormen-askatasun paregabe baten markoan. Kühnek –aditu handienetakoa da Bachen obran– jazz free deituaren eta abangoardiako musikaren garaian irabazi zuen ospea, iraultza hartako zenbait liderren laguntza-lanetan nabarmendu zenean, baina garai hura aspaldi geratu zen atzean; orain erregistro guztiak menderatzen ditu eta haren emanaldiak benetako bizikizun artistikoak dira.
Joachim Kühn Ornette Colemanen miresle handia izan da: inspirazio-iturritzat izan du beti; Parisen ezagutu zuten elkar, laurogeita hamarreko hamarraldiaren hasieran. 1995etik 2000. urtera arte, 16 kontzertu eman zituzten elkarrekin eta, berorietan, Colemanek –Kühnen laguntzarekin– idatzitako 170 pieza interpretatu zituzten. Material hura guztia Kühnek gorde zuen eta, gerora, pianista alemaniarrak berak birmoldatu eta egokitu ondoren, Melodic Ornette Coleman diskoaren oinarria izan zen. Lan horixe izango da, hain zuzen, Jazzaldi honetan eskainiko diguna.  Jazzeko mito baten ondarea gozatzeko eta, aldi berean, une honetako pianista handienetako bat entzuteko aukera bikaina izango da.
Joseba Irazoki eta Lagunak
Joseba Irazoki (ahotsa eta gitarra), Ibai Gogortza (gitarra), Jaime Nieto (baxua), Felix Buff (bateria)

Berako gitarra-jotzaile polifazetiko eta urduriak, folkaren, psikodeliaren, rockaren eta esperimentazio instrumentalaren eragina 
duenak, proposamen musikal bat egin digu gertuko lagun musikariek lagunduta. Irazokiri konposizioa bezainbeste interesatzen zaio inprobisazioa; besteak beste, Nacho Vegas, Atom Rhumba eta Mikel Erentxunekin egin du lan eta bere lagunez inguratuta kontzertu oso berezia emango digu.
Marco Mezquida: Beethoven Collage
Marco Mezquida (pianoa), Masa Kamaguchi (kontrabaxua), Pablo Selnik (xirula), David Xirgu (bateria)

Alemaniako musikagile ospetsua jaio zela 250 urte beteko diren honetan, Marko Mezquidak eskaintzen dion omenaldia da Beethoven Collage. Mallorcako piano-jotzaileak, Ludwig van Beethoven jenialaren unibertso musikalean barneratu eta, bere sormen txundigarriarekin, haren sorkariak interpretatuko ditu. Jatorrizko obrari dion maitasun sakonetik jaiotako lana da, baina XXI. mendeko inprobisatzaile eta konpositore baten prismatik egina. Emaitzak boterea, sotiltasuna, edertasuna eta umorea elkartzen ditu. Hala, Beethovenen musikak inprobisazio askearekin, erritmo herrikoiekin, jazzarekin, musika latinoarekin eta flamenkoarekin bat egiten du modu organiko bezain iradokitzailean. Mezquidak horrelako proiektuei beti aplikatzen dien zorroztasunarekin, jakina, duela bi urte Ravel's Dreams lanarekin erakutsi zuen bezala, Maurice Ravel frantses konpositore handiaren obra berrinterpretatu zuenean.
Rymden:Bugge Wesseltoft-Dan Berglund-Magnus Öström
Bugge Wesseltoft (pianoa, teklatuak), Dan Berglund (baxua), Magnus Öström (bateria)

Nahiko argi zegoen New Conception of Jazz eta e.s.t. (esbjorn svenson trio) taldeak, 90eko hamarkadatik esploratzaileak eta esperimentatzaileak izan zirenak eta lehendik zegoenaren mugak bilatu eta muga berrien bila abiatu zirenak, elkartu egingo zirela talde bikain bat sortzeko: Rymden

Rymden hitzak espazioa esan nahi du, planeten, izarren, galaxien, kosmoaren espazioa. Taldearen musika dinamismoz eta, aldi berean, giro malenkoniatsuez josita dago. Doinu epikoak, drama, tentsioa eta lasaitasuna eskaintzen dizkigu.

Lehenengo lana, ReflectionsandOdysseys, goraipatua izan zen, eta orain izarrarteko bigarren misioa jaurti dute:Spacesailors. Lan honen bidez taldeak gainditu egiten du aurreko lanarekin lortu zuen maila: bai ehunduretan, bai gogo-aldarteetan, bai xehetasun sotilaren eta keinu oparoen nahasketan. Lehenengo laneko elementuen fusioari eta alderdi progresiboari, 60ko hamarkadako elementu psikodelikoak eta punk energia gehitu dizkiote. Lehenengo lana lurraren orbitara egindako espedizio bat izan zen; bigarren disko hau, berriz, planeta arteko bidaia bat da.

Jarrera eta espiritu eskandinaviarrak bere isla du energia sortzaile geldiezina duen talde honek maisutasunez sortutako eta interpretatutako musika zoragarri honetan:Rymden.

